Vendim nr. 3 datë 16.01.2013
Kolegji i Gjykatës Kushtetuese të Republikës së Shqipërisë, i përbërë nga:


Xhezair Zaganjori,

Anëtar   i        Gjykatës Kushtetuese 

Sokol Berberi, 

Anëtar   i 

“            “

Altina Xhoxhaj,

Anëtare e       

“            “
në datën 16.01.2013 mori në shqyrtim paraprak kërkesën me nr. 3 Akti, që i përket:

K Ë R K U E S:
ARSIM MURTATI
O B J E K T I: 
Shfuqizimi si antikushtetues i vendimit nr.2, datë 4.2.2009 të Gjykatës së Rrethit Gjyqësor Kukës; vendimit nr.22, datë 10.3.2010 të Gjykatës së Apelit Shkodër; vendimit nr.00-2011-685, datë 6.10.2011 të Kolegjit Penal të Gjykatës së Lartë. 

Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
Me vendimin nr.98, datë 3.11.1998 të Gjykatës së Rrethit Gjyqësor Kukës kërkuesi është dënuar për veprën penale të vjedhjes me armë në bashkëpunim dhe armëmbajtje pa leje me 11 vjet burgim. 

Gjykata e Apelit Shkodër me vendimin nr.3, datë 18.1.1999 ka vendosur: “Lënien në fuqi të vendimit nr.98, datë 3.11.1998 të Gjykatës së Rrethit Gjyqësor Kukës.”

Kolegji Penal i Gjykatës së Lartë, me vendimin nr.127, datë 14.4.1999, ka vendosur: “Lënien në fuqi të vendimit nr.3, datë 18.1.1999 të Gjykatës së Apelit Shkodër.”

Gjatë gjithë procesit të hetimit paraprak dhe atij gjyqësor të zhvilluar ndaj kërkuesit, ky i fundit ka qenë në mungesë.

Me datë 16.1.2009 kërkuesit i është komunikuar nga oficeri i policisë gjyqësore urdhëri i ekzekutimit të vendimit penal dhe është shoqëruar në ambjentet e burgut 302 në Tiranë.

Me datë 19.1.2009 kërkuesi ka paraqitur kërkesë për rivendosje në afat të së drejtës së ankimit kundër vendimit penal nr.98, datë 3.11.1998 pranë Gjykatës së Rrethit Gjyqësor Kukës. 

Gjykata e Rrethit Gjyqësor Kukës, me vendimin nr.2, datë 4.2.2009, vendosi: “Rrëzimin e kërkesës për rivendosje në afat të së drejtës së ankimit.”

Gjykata e Apelit Shkodër, me vendimin nr.22, datë 10.3.2010, vendosi: “Lënien në fuqi të vendimit nr.2, datë 4.2.2009 të Gjykatës së Rrethit Gjyqësor Kukës.”

Kolegji Penal i Gjykatës së Lartë, me vendimin nr.00-2011-685, datë 6.10.2011, vendosi: “Mospranimin e rekursit.”

Kërkuesi pretendon se ndaj tij nuk është zhvilluar një proces i rregullt ligjor gjatë shqyrtimit të kërkesës për rivendosjen në afat të së drejtës së ankimit ndaj një vendimi penal të formës së prerë të marrë në mungesë të tij. Kërkuesi pretendon se është hetuar dhe gjykuar gjatë gjithë kohës në mungesë dhe pa patur dijeni. Në përfundim të këtij procesi gjykatat kanë dhënë një vendim penal ndaj tij, vendim i cili nuk i është komunikuar zyrtarisht. Ai ka pretenduar se prej vitit 1997 e deri në momentin e ndalimit ka qenë me banim, bashkë me familjen e tij, në Britaninë e Madhe  dhe se nuk ka patur asnjë mundësi të zgjedhë një mbrojtës me vullnetin e tij të lirë apo të autorizojë të afërmit e tij për një gjë të tillë. 
Kolegji vlerëson se lidhur me ankimin ndaj vendimit të mospranimit të kërkesës për rivendosje në afat të së drejtës së ankimit për kërkuesin, gjykatat në të gjitha instancat kanë shqyrtuar rrethanat tërësore të çështjes dhe veprimet konkrete të Gjykatës së Rrethit Gjyqësor Kukës, lidhur me shkaqet për kërkimin e rivendosjes në afat të së drejtës së ankimit. 
Kolegji vlerëson se sa i takon pretendimit për ankimin ndaj vendimit të dënimit në mungesë, ai është jashtë afatit 2 vjeçar të parashikuar nga neni 31 i ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë, pasi kërkuesi ka marrë dijeni për vendimin e dënimit në vitin 2009, vit në të cilin ka filluar ekzekutimi i dënimit. 

Në përfundim, Kolegji çmon se kërkesa është jashtë afatit dhe nuk përmban shkaqe të tilla që të mund të kenë sjellë cenim të një procesi të rregullt ligjor, në kuptim të nenit 42 të Kushtetutës.

PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës të Shqipërisë dhe nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:


Moskalimin e çështjes për shqyrtim në seancë plenare.

